
	క.	
తరుచరనిశిచరవరులకు, దురము సరోషహతశిరము దుష్కరము మరు

త్తరుణీప్రమోదకరము, న్సురమునికి నదృష్టచరము సొరిదిం గలిగెన్.

	గీ.	
తరుచరాంతకుఁ డగునరాంతకుని దునిమె

నంగదుండు హనూమంతుఁ డంతఁ గడఁగి

యలసురాంతకుఁ గెడపెఁ బురాంతకుండు

భీకరాంతకు నడఁచినవీఁక దోఁప.

	వ.	
వెండియు నసమసమరశీలుం డగునీలునిచే మహోదరుండును, మరున్నందనుచేఁ ద్రిశిరుండును, మహాపార్శ్వావాహినీపతులునుం దెగుటయు విషాదరోషపరవశుం డై నిశాచరాకారం బగునంధకారనికాయంబునుంబలె నతికాయుండు సుమిత్రాపుత్రునిం గినిసి వృత్రాసురుండు సుత్రామునితో బలెఁ జిత్రాహవం బొనరించె.

	గీ.	
అతఁడును భుజాభుజిఁ బెనంగి యితఁ డవధ్యుఁ

డనుచు ననిలోక్తిఁ దెలిసి బ్రహ్మాస్త్ర మేయ

నప్పు డయ్యసురునిశిరం బవనియందుఁ

బడియె రాహువుబలె నతిభయద మగుచు.

	వ.	
అంత.

ఇంద్రజిత్తు రెండవయుద్ధము




	గీ.	
విధురుఁ డగుతండ్రి నూరార్చి పృథురణధుర

రథియు సధనుశ్శరధియునై రావణియును

దాశరథి కున్ముఖుం డయి తరలి వచ్చె

నాశరచమూశరధియుఁ దన్నాశ్రయింప.

	వ.	
వచ్చి సమరంబున నరాతిజయమనోరథంబుకొఱకు రథరక్షార్థంబుగా, రాక్షసుల నలుగడల నుండ నియమించి ప్రదక్షిణశిఖుం డగుశిఖావంతుని హవిరర్పణంబున సంతర్పితుంజేసి మంత్రాధిగమవిచిత్రంబు లగునస్త్రంబులు ధరియించి తిరోహితుండై నిశితముఖంబు లగుశిలీముఖంబుల నిఖలమర్మాహతినిర్మాణాలంకర్మీణుండై క్రవ్యాదుండు వ్యాధుండునుంబలె హరుల విధురులం గావించి.

	క.	
అకుటిలు రాము సలక్ష్మణు, వికలాశయు విధురసత్త్వు విరచించె నితాం

తకఠోరగ్రీష్మము త, మ్మికొలనిబలెఁ జేరె నంత మేటై లంకన్.

		 ఈ పేజీలో చివరి మార్పు 20 అక్టోబరు 2020న 05:33కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

